
სხეულით ფიქრი, სხეულით აზროვნება.
„ლისისტრატე“ ევროპული თეატრალური 

სკოლების ბრნოს საერთაშორისო ფესტივალზე

	 გვ. 3

„ქართულმა სამსახიობო სკოლამ განსაკუთრე­
ბული ხიბლი შესძინა ჩვენს ფესტივალს“ - ასეთი 
შეფასება მიეცა ეროვნული თეატრალური სკოლის 
მიერ წარმოდგენილ სპექტაკლს „ლისისტრატე“ 
ბრნოს თეატრალური სკოლების ფესტივალზე. 
სპექტაკლის დასრულების შემდეგ დარბაზში აღ­
ფრთოვანებული ოვაციები დიდხანს არ ცხრებო­
და, მაყურებელი წასვლას აყოვნებდა, ფოიეში 
გამოსულები საკუთარ ემოციებს გვიზიარებდნენ. 
„მარტივი მშვენიერება - მთლიანი სპექტაკლი 
შეიძლება შეფასდეს ამ ორი სიტყვით“ - ვკითხუ­
ლობთ პეტრა ველტიოვას რეცენზიაში. 

ევროპული თეატრალური სკოლების ბრნოს სა­
ერთაშორისო ფესტივალი წელს ოცდამეცამეტეჯერ 
ჩატარდა. ამ ფორუმის როლი ძალზე მნიშვნელო­
ვანია თეატრალური სკოლების შემოქმედებითი 
სტიმულირების, პროფესიული მიღწევების წარმო­
ჩენისთვის. ფესტივალის პროგრამა ყოველ ჯერზე 
საინტერესო სიახლეებს გვთავაზობს და ამით კი­
დევ უფრო აძლიერებს ინტერესს მის მიმართ.

წელს საფესტივალო პროგრამა ოდნავ გამორ­
ჩეული ფორმატით იყო წარმოდგენილი. პროგრა­
მულ სპექტაკლებთან ერთად ყოველდღე ტარდე­
ბოდა მათი განხილვები, პროფესორ-მასწავლე­
ბელთა შეხვედრები, დისკუსიები, მასტერკლასები, 
ვორქშოფები. ამ ფესტივალის ერთ-ერთი მნიშვ­
ნელოვანი ღირსებაა ისიც, რომ პროგრამით გათ­
ვალისწინებული აქტივობების ნახვის საშუალება 

ყველა მსურველს აქვს. იმისათვის, რათა სპექტაკ­
ლების ხილვის საშუალება უფრო მეტ მსურველს 
მისცემოდა, საფესტივალო პროგრამაში ერთი და 
იგივე სპექტაკლი სხვადასხვა დღეს და დროს იყო 
ჩართული.

საფესტივალო რეპერტუარში 8 ქვეყნის 11 სამსა­
ხიობო სკოლა იყო წარმოდგენილი: პოლონეთი­
დან - კრაკოვის თეატრალური ხელოვნების ეროვ­
ნული აკადემია და ვარშავის ალექსანდრე ზელ­
ვეროვიჩის სახელობის დრამატული ხელოვნების 
ნაციონალური აკადემია, გერმანიიდან - ბერლი­
ნის ერნსტ ბუშის სახელობის დრამატული ხელოვ­

ნების აკადემია, ავსტრიიდან 
- ვენის მუსიკისა და საშემ­
სრულებლო ხელოვნების 
უნივერსიტეტი, ჩეხეთიდან 
- პრაღის საშემსრულებლო 
ხელოვნების აკადემია და 
ბრნოს იანეჩეკის სახელობის 
მუსიკის და თეატრალური ხე­
ლოვნების აკადემია, ბულგა­
რეთიდან - თეატრისა და კი­
ნო ხელოვნების სოფიის ნა­
ციონალური აკადემია, სლო­
ვაკეთიდან - ბრატისლავის 
თეატრალური ხელოვნების 
აკადემია და ლიუბლიანას 
თეატრის, ტელე-რადიოსა და 
კინოს აკადემია, ინგლისის - 
ვესტ ლონდონის უნივერსი­
ტეტთან არსებული მუსიკის 

კოლეჯი, საქართველოდან - შოთა რუსთაველის 
თეატრისა და კინოს სახელმწიფო უნივერსიტეტი. 

ტრადიციისამებრ თითქმის ყველა სკოლამ მა­
ღალი პროფესიული დონე წარმოაჩინა, თვალ­
ნათლივ გამოჩნდა სამსახიობო სკოლების გან­
სხვავებული შემოქმედებითი ხელწერა, რომე­
ლიც ძირითადად სცენაზე მსახიობთა ორგანული 
მოქმედების, სცენური სიმართლის მიღწევაზე, 
როგორც გარდასახვის, ისე წარმოდგენის გათა­
მაშების დახვეწილი უნარების დაუფლებაზეა მი­
მართული. ბოლო წლებში გაიზარდა მისწრაფება 
არავერბალური, ფიზიკური თეატრისკენ, სახეზეა 
პლასტიკის ენის განვითარების მაღალი დონე. ევ­
როპული თეატრალური სკოლები, როგორც ყო­
ველთვის, დღესაც ნოვაციისადმი განსაკუთრებულ 

	 გვ. 4 

სწრაფვას ავლენენ. ყველა სპექტაკლი სტუდენტე­
ბის მშობლიურ ენაზე მიდის, წარმოდგენას, რო­
გორც წესი, თან ახლავს ადაპტირებული ტექსტი, 
ამდენად, ენობრივი ბარიერი სცენასა და მაყურე­
ბელთა დარბაზს შორის მოხსნილია და მსახიობე­
ბი ერთი წუთითაც არ კარგავენ უშუალო კონტაქტს 
მაყურებელთა დარბაზთან.  

ფესტივალზე წარმოდგენილი 11 სპექტაკლიდან 
მხოლოდ 3 იყო კლასიკური რეპერტუარიდან: ჟან 
ბატისტ მოლიერის „ტარტიუფი“ (ლიუბლიანას თე­
ატრის, ტელე - რადიოს და კინოს აკადემია), ფრიდ­
რიხ შილერის „რობერსები“ (ბრნოს იანეჩეკის სა­
ხელობის მუსიკის და თეატრალური ხელოვნე­
ბის აკადემია) და არისტოფანეს „ლისისტრატე“. 

შოთა რუსთაველის თეატრისა და კინოს სა­
ხელმწიფო უნივერსიტეტის სპექტაკლი, არის­
ტოფანეს „ლისისტრატე“ ბრნოს ფესტივალში 
მონაწილეობისათვის სელექციის პრინციპით 
იქნა შერჩეული. 2014 წლიდან მოყოლებული, 
ურთიერთთანამშრომლობის მემორანდუმის 
ფარგლებში უნივერსიტეტი ყოველ წელს მო­
ნაწილეობს ბრნოს ფესტივალის მუშაობაში, 
სპექტაკლით კი მხოლოდ ორჯერ წარდგა, პირ­
ველად 2015 წელს, როდესაც ეროვნულმა სამსა­
ხიობო სკოლამ ფესტივალის სცენაზე ანტონ ჩე­
ხოვის „სამი და“ აჩვენა (დამდგმელი რეჟისორ­
-პედაგოგი გიორგი მარგველაშვილი) და მეორედ 
- წელს სპექტაკლით „ლისისტრატე“ (დამდგმელი 
რეჟისორი - თათა თავდიშვილი).

ბრნოს თეატრალური სკოლების ფესტივალზე 
„ლისისტრატე“ მაყურებლის წინაშე ორჯერ წარდ­
გა და ორივეჯერ აღფრთოვანება და დიდი ინტერე­
სი გამოიწვია. დამდგმელმა რეჟისორმა არისტო­
ფანეს პიესის სცენური ინტერპრეტაციის საკუთარი 
ვერსია შემოგვთავაზა. „სპექტაკლზე მუშაობისას 
ჩემთვის მნიშვნელოვანია რა ხერხით ვდგამ“ - 
აღნიშნა პირად საუბარში თათა თავდიშვილმა. 
„ლისისტრატეს“ დადგმისას რეჟისორმა არავერ­
ბალური, ფიზიკური თეატრის მხატვრული ენა აირ­
ჩია, სადაც მოძრაობა და სხეულის ენა თხრობის, 
ამბის გადმოცემის მხატვრულ საშუალებას წარმო­
ადგენს. რეჟისორმა პელოპონესის ომის პერიოდ­
ში ადამიანთა კრიზისული მდგომარეობა, ძალა­
დობის პირისპირ დარჩენილი ქალების ბედი ფიზი­
კური თეატრის, ქორეოდრამის ენით წარმოაჩინა. 
სპექტაკლი დრამატურგიული სიზუსტით არ მიყვება 
პიესის სიუჟეტურ ქარგას, მის სტრუქტურას, მაგრამ 
მიუხედავად ამისა, მაინც ერთიან მხატვრულ კონ­
ტექსტში მოიაზრება. მოქმედი პერსონაჟები - ომის 
პირისპირ დარჩენილი ძლიერი, მტკიცე, შეუპოვა­
რი ცხრა ქალი - ტკივილიანი განცდებით მოგვითხ­
რობენ, თუ ღირსების როგორი გრძნობის შენარ­
ჩუნებით უმკლავდებიან ომის სისასტიკეს და მშვი­
დობისათვის იბრძვიან. ცხრა პერსონაჟი ქალი თა­

ვის ინდივიდუალურ, განსხვავებულ სცენურ სახეს 
გვთავაზობს, სპექტაკლში პიროვნული ორგანიკა, 
ემოციური დიაპაზონი წინა პლანზეა წამოწეული. 
ზუსტი და თითოეული პერსონაჟის სცენური სახე 
ხატოვანი მიგნებებით გამოირჩევა, ამასთან, ყო­
ველი ეს სახე, მათთვის ჯერ კიდევ უცნობი, მაგრამ 
ძალზე გულწრფელი ტკივილებითაა გაჯერებული. 
მათი თითოეული მოძრაობა შინაგანი მონოლო­
გით არის დატვირთული, სპექტაკლის უაღრესად 
დაძაბული მოქმედებათა ლოგიკური ჯაჭვი უწყვეტ 
ნაკადად ვითარდება და სრულიად ბუნებრივად 
წარმოშობს გულწრფელ ემოციებს.  

ბრნოს ფესტივალზე სხვა სცენურ სივრცეში რე­
პეტიციის გასავლელად ჩვენს სადადგმო ჯგუფს 
სპექტაკლის ტექნიკური გადაწყობა და მცირე სივ­
რცეზე ფოკუსირება მოუხდა. ძალზე მოკლე დრო­
ში შემოქმედებითმა ჯგუფმა შეძლო მობილიზება, 
სცენური სივრცის მორგება, ატმოსფეროს შექმნა, 
სპექტაკლის მიუჩვეველ გარემოში საინტერესოდ, 
ემოციურად, შთამბეჭდავად გაცოცხლება და სრუ­
ლიად უცხო მაყურებლის მოხიბვლა. სპექტაკლის 
დაწყებიდან რამდენიმე წუთში დარბაზსა და სცე­
ნას შორის სრული ჰარმონია დამყარდა, მაყურე­
ბელი უმალვე ჩაერთო სპექტაკლის მოქმედებაში, 
რამაც მსახიობებს საოცარი სტიმული მისცა საკუ­
თარი შემოქმედებითი პოტენციალის გამოსავლე­
ნად. მაყურებელი ანტიკური ეპოქის ცოცხალი მე­
მორიალის მსგავსი სანახაობის თვითმხილველი 
გახდა. ერთიან მონოლითურ ქანდაკებად ქცეულმა 
გარინდულმა ქალებმა ჯერ ბალადა შეასრულეს, 
შემდეგ ერთმანეთს გაეცალნენ, ნელი მოძრაობით 
სიმეტრიულ წყობაში ჩადგნენ და კვლავ ცოცხალი 
ქანდაკების მსგავსი სურათი შექმნეს. დამდგმელ 
რეჟისორს და მხატვარს - ტატო გელიაშვილს სპექ­
ტაკლის ყოველი ეპიზოდი, ყოველი სცენა ზედმი­
წევნით დეტალურად აქვს გააზრებული, ზუსტი 
მიგნებები, მკაფიო მინიშნებები მაყურებლისთვის 
ადვილად აღსაქმელი ხდება. სანახაობის ტრაგი­
კულ სტრუქტურაში პერსონაჟები პროფესიული 

გვ. 2

	

გვ. 3

	
	 გვ. 5 

ოსტატობით, საოცარი ემოციურობით, სცენური 
ქმედების სახიერ, ვიზუალურ პარტიტურას ქმნიან 
და მართლაც მომნუსხველ შთაბეჭდილებას ახდე­
ნენ მაყურებელზე.  

ბრნოს ფესტივალზე „ლისისტრატეს“ წარდგე­
ნის შემდეგ ტრადიციული დისკუსია-განხილვა ჩა­
ტარდა. მისი მონაწილეები გაოცდნენ, როდესაც 
გაიგეს, რომ სპექტაკლში მოცეკვავეები კი არა, 
დრამის მსახიობის სპეციალობის სტუდენტები მო­
ნაწილეობდნენ. განსაკუთრებული დაინტერესება 
დისკუსიის მონაწილეებმა სწავლების მეთოდო­
ლოგიის მიმართ გამოიჩინეს, რადგან ფიზიკური 
თეატრისთვის დამახასიათებელი რთული პლას­
ტიკური ელემენტების ასეთ დონეზე შესრულება, 
სხეულის საგანგებო მომზადებას საჭიროებს.

თათა თავდიშვილი - „ლისისტრატეზე“ მუშაობა 
არ იყო იოლი. მოგეხსენებათ, დრამის მსახიობებს 
სხეულზე აქტიურად მუშაობის სკოლა არ აქვთ გავ­
ლილი, შესაბამისად, მისაგნები იყო ტექნიკური სა­
შუალებები, გზები, რომლებიც სხეულს დინამიკაში 
მოიყვანდა და სტუდენტებს სხეულით აზროვნების 
საშუალებას მისცემდა. სხეულით აზროვნება ჩემ­
თვის, და ვფიქრობ, მაყურებლისთვისაც სხეულით 
საუბართან არის გაიგივებული. ფიზიკურ თეატრ­
ში სხეული კომუნიკაციის მთავარი ინსტრუმენტია, 
სხეული განიცდის, მეტყველებს, მოქმედებს და 
მსახიობის შინაგან მდგომარეობას გადმოსცემს. 
იმისათვის, რათა ეს შედეგი დადგეს, აუცილებელია 
მსახიობთან მიდგომის გზები მრავალფეროვანი, 
სხვადასხვაგვარი იყოს, რადგან ფსიქო-ემოციურ­
-ფიზიკური მდგომარეობის მიღწევა მარტივი არ 
არის. ჩვენს სამსახიობო სკოლაში სტანისლავსკის 
ცნობილი მეთოდი ყველაზე მეტად ფესვგადგმუ­
ლია, ამდენად ვფიქრობ, რომ მისი გვერდის ავლა 
არ იქნება სწორი, თავად სტუდენტებიც მიჩვეულ­
ნი არიან ხელობის ამ მეთოდით დაუფლებას. ბუ­
ნებრივია, სტანისლავსკის მეთოდის გამოყენება 
ახლებური ფორმით დამჭირდა, რათა სასურვე­
ლი შედეგისთვის მიმეღწია. უნდა ითქვას, რომ ეს 
სპექტაკლი თავიდან ბოლომდე სტანისლავსკის 
მეთოდით არ არის შექმნილი, მაგრამ მუშაობის იმ 
ნაწილში, სადაც ძალიან დიდი როლი წარმოსახ­
ვას, ან წარმოსახვის გამოყენებით რაღაც მდგომა­
რეობის მიღწევას ეთმობა, ბუნებრივია, მე ამ მო­
ცემულობით ვიხელმძღვანელე და მაქსიმალურად 
ამოვიღე ყველაფერი, რისი ამოღებაც შეიძლებო­
და. გამოვიყენე ასევე ის ცოდნა და განათლება, 
რომელიც, როგორც მსახიობს მაქვს მიღებული. 
ასეთ შედეგს რომ მივაღწიეთ, ერთი მხრივ, აქ­
ტიურად ვიყენებდი წარმოსახვის ნაწილს, მეორე 
მხრივ, ამას დავუპირისპირე მეიერჰოლდის ბიო­
მექანიკა. მუშაობის პროცესში სასურველი შედეგის 
მისაღწევად ცოტ-ცოტა კონტრსაწინააღმდეგო მე­
თოდების მიქსი, მათ შორის გროტოვსკის, ტადაში 

სუზუკის მეთოდიც, მედიტაციაც გამოვიყენე. ჩემ­
თვის განსაკუთრებულ მნიშვნელობას იძენს ფსი­
ქო-სომატური მოძრაობების შესწავლა, რადგან 
დღეს ჩემი კვლევის საგანს მომავალი მსახიობის 
აღზრდის საქმეში ფსიქო-სომატური მოძრაობების 
გამოყენების მეთოდოლოგიის თავისებურებები 
წარმოადგენს“.

ტატო გელიაშვილი - „დღითი დღე სულ უფრო 
მეტად ვრწმუნდები, რამდენად რთულია ლიტერა­
ტურული ტექსტის სხეულის ენით გადმოცემა. ამას­
თან ისე, რომ ეს არც მიმოდრამა იყოს, გასცდეს 
პანტომიმის საზღვრებს და იყოს ახალი ხასიათის, 
ახალი მხატვრული ენის მატარებელი. ლისისტრა­
ტეს ამბავი, ჩვენი ქორეოგრაფიული ხედვით, იმა­
ზე უფრო ღრმა და დრამატული აღმოჩნდა, ვიდრე 
ლიტერატურულ ტექსტში ვკითხულობთ. რაც უფრო 
მეტად ვუღრმავდებით, მით უფრო მეტად ვრწმუნ­
დებით მის დრამატულ ხასიათში. სპექტაკლზე სა­
მუშაო პროცესს მე უშუალოდ სიუჟეტის სადადგმო 
ნაწილში შევუერთდი. სტუდენტებს კონკრეტული 
სცენები უკვე დამუშავებული ჰქონდათ იტალიელ 
ქორეოგრაფებთან - ფრანჩესკა გრიმიერთან და 
იოანისა და ერიკა ჩიკონესთან ერთად. მათი და 
თათას დახმარებით შემოქმედებითი ჯგუფი უკვე 
მზად იყო შემდეგი ეტაპისთვის, რომელიც სხეულის 
ენით ამბის თხრობას გულისხმობდა. დრამატული 
მსახიობებისთვის რთული აღმოჩნდა ამბის სხეუ­
ლის ენით გადმოცემა. გვიწევდა ჩანასახის სახით 
არსებული თითოეული მოძრაობის ვერბალურ 
დონემდე დაყვანა, ასევე შეგრძნებების გაცნობიე­
რება და ამ მეთოდით მუშაობა, რათა სტუდენტებს 
უფრო კარგად გაეგოთ თითოეული მოძრაობის 
შინაარსი, მისი ამოცანა. მუშაობის პროცესში ვაკ­
ვირდებოდით თავისუფალ მოძრაობებს, იმპროვი­
ზაციის საფუძველზე ვახდენდით სელექციას, რამაც 
საშუალება მოგვცა სახიერი მოძრაობების მრა­
ვალფეროვანი საშუალებებისთვის მიგვეგნო. მხო­
ლოდ ამ კონკრეტული გზის გავლის შემდეგ გახდა 
შესაძლებელი მიზნის მიღწევა. სპექტაკლის ქო­
რეოგრაფია შოუს სანახაობა არ არის. იგი გულწ­
რფელი შეგრძნებებით გამოხატულ მოქმედებაზეა 
აგებული და სწორედ ასეთივე ბუნებრივ ემოციებს 
ბადებს. შემოქმედებითმა პროცესმა გაზარდა სტუ­
დენტები, გაგვზარდა ჩვენც - პედაგოგები. 

ნინო ნოზაძე, სტუდენტი - „სპექტაკლზე მუშაობა 
ერთი დიდი, უწყვეტი პროცესია, რომელიც არ გაძ­
ლევს მოდუნების საშუალებას და მუდმივად ძიების 
პროცესში გამყოფებს. ჩვენი მთავარი ამოცანა იყო, 
მაყურებლისთვის გვეჩვენებინა, თუ როგორ უმკ­
ლავდება ცხრა ქალი ომის სისასტიკეს. ვფიქრობ, 
რომ ჩვენ ეს შევძელით. სპექტაკლი „ლისისტრატე“ 
გასცემს ყველაზე მთავარს - გულწრფელ ემოციას 
და მაყურებლისგან სანაცვლოდაც იმავეს იღებს. 

გვ. 4

	

ფესტივალმა დიდ გამოცდილებასთან ერთად, 
თავდაჯერებულობაც შეგვძინა, ამიტომაც შევეცა­
დეთ სპექტაკლში გაორმაგებული ძალებით გვეჩ­
ვენებინა გამარჯვებისთვის განწირული ქალების 
ბრძოლა“. 

არავერბალურ სპექტაკლში მნიშვნელოვანი 
როლი მუსიკალურმა და ხმაურების პარტიტურამ 
შეასრულა (კომპოზიტორი - სანდრო მიშელაშ­
ვილი). ქორეოგრაფიის და მუსიკის ორგანულ­
მასინთეზმა ბევრად განსაზღვრა სპექტაკლის 
დრამატურგიული და ემოციური მუხტი. მუსიკა შე­
მოქმედებით პროცესში სპექტაკლთან ერთად იქ­
მნებოდა, ცოცხალ რეჟიმში იხვეწებოდა. შემოქ­
მედებითი პროცესი კი მუდამ მზად იყო კორექ­
ტივისთვის, თუკი მხატვრული ამოცანის მიღწევას 
ემსახურებოდა. მუსიკალური პარტიტურა სპექტაკ­
ლშიც ცოცხლად, ლაივში იმართება, დამდგმელი 
რეჟისორი კი თავად დიჯეის როლში გვევლინება, 
რომელიც გამუდმებით ადევნებს თვალყურს სპექ­
ტაკლის მსვლელობას, ზუსტ თანხვედრაში აქცევს 
მუსიკალურ ფრაზას და აქაც წარმართავს შემოქ­
მედებით პროცესს. 

სპექტაკლის წარმატება ბევრად განსაზღვრა 
კოსტიუმების და სცენოგრაფიული სივრცის მხატ­
ვრობამ, თუმცა უნდა აღინიშნოს, რომ სპექტაკლ­
ში „ლისისტრატე“ მხატვრის, ტატო გელიაშვილის 
ფუნქცია მხოლოდ მხატვრის როლით არ შემო­
იფარგლება. მისი წვლილი სპექტაკლის წარმა­
ტებაში გაცილებით მნიშვნელოვანია. თათა თავ­
დიშვილს და ტატო გელიაშვილს ერთობლივად 
უკვე ოთხი სპექტაკლი აქვთ დადგმული. შეიძლება 
ითქვას, რომ ეს არის განსაკუთრებული შემთხვე­
ვა, როდესაც ორი შემოქმედი ხვდება ერთმანეთს 
და ისინი ერთნაირად ფიქრობენ და აზროვნებენ, 
ერთ ენაზე საუბრობენ, ერთად ქმნიან და ავსებენ 
ერთმანეთს. მათი შემოქმედებითი ტანდემი სრულ 
თანხვედრაშია. 

„ლისისტრატე“ ფესტივალზე ერთ-ერთი გამარ­
ჯვებულიც გახდა. ფესტივალზე გაცემულ სამ ნომი­
ნაციას შორის ერთი სწორედ ნინი ნოზაძემ მიიღო 
- ქორეოგრაფიულ სპექტაკლში ემოციური სამსა­
ხიობო შესრულებისა და მაყურებლის ყურადღე­

ბის მიპყრობისთვის. 
ფესტივალზე „ლისისტრატეს“ პირვე­

ლი წარმოდგენის შემდეგ სოციალურ 
ქსელში მყისიერად გაჩნდა რეცენზიები, 
სადაც ივა ჰერიბანოვა აღნიშნავს, რომ 
ქართველი მსახიობების ჰიპნოზურმა 
შესრულებამ მაყურებელზე მომნუსხ­
ველი შთაბეჭდილება მოახდინა. სპექ­
ტაკლი შეფასდა როგორც ანსამბლური 
სანახაობა, რომელშიც ძლიერი გუნდი 
მონაწილეობს. სპექტაკლი, სადაც ყვე­
ლა კომპონენტი: რეჟისურა, მსახიობე­
ბის შესრულება, მუსიკალური პარტიტუ­
რა, სცენოგრაფია ერთიან მხატვრულ 
სანახაობას ქმნის. „ემოციური, სახიე­
რი, მეტყველი, შთამბეჭდავი, დიდებუ­
ლი“ ასეთი და სხვა ეპითეტები გაისმოდა 

„ლისისტრატეს“ შეფასებისას. რეცენზიაში ვკითხუ­
ლობთ: „ომის თემა, რომელიც თეატრში ცოცხლ­
დება, ყოველთვის საინტერესოა. ქართველები გა­
მოირჩევიან თავიანთი ტემპერამენტით, მაღალი 
სამსახიობო ოსტატობით... ყველაფერი სრულყო­
ფილ ჰარმონიაშია, გადაჭარბებული არაფერია, 
მესიჯი ნათელია, შესრულება ოსტატური, მხურ­
ვალე აპლოდისმენტები ფინალში თავად მეტყვე­
ლებს ყველაფერზე“. 

სპექტაკლის წარმატებამ, ბუნებრივია, ქართული 
სამსახიობო სკოლის სწავლების მეთოდოლოგიით 
დაინტერესება გამოიწვია. დისკუსიის დროს მო­
დერატორმა აღნიშნა, რომ სტანისლავსკის მეთო­
დი რუტინულია, მისმა მეთოდმა ამოწურა თავისი 
შესაძლებლობები, რომ აღმოსავლეთ ევროპაში 
სტანისლავსკი მკვდარია, „მაგრამ, - თქვა მან - 
თქვენ დაგვანახეთ, რომ სტანისლავსკის სისტემის 
რესურსი ამოუწურავია. თქვენ გააცოცხლეთ იგი“. 

ბრნოს ფესტივალმა კიდევ ერთხელ დაგვანახა 
ქართული სამსახიობო სკოლის წარმატება. ამ ტი­
პის ფესტივალებში მონაწილეობა ყოველ ჯერზე 
გვეხმარება ეროვნულ სამსახიობო სკოლაში არ­
სებული ღირებულებების გამოკვეთაში, ცნობიე­
რების ამაღლებაში, ჩვენი სკოლის ადგილისა და 
მნიშვნელობის გააზრებაში, საშუალებას გვაძლევს 
ობიექტურად შევაფასოთ როგორც ჩვენი მიღწევე­
ბი, ასევე დასაძლევი ამოცანები და ახალი გამოწ­
ვევები.  

 მარინა ხარატიშვილი

	 გვ. 7

ერთ კაცს ვუყვარდი

რეალურ ყოფაში, ადამიანები ხშირად ვხდებით 
ემოციურობის, მეოცნებე ბუნებისა და გულუბრყ­
ვილობის მსხვერპლნი. ხშირად დაუფიქრებლად, 
გაუცნობიერებლად ვეხვევით საკუთარი ფანტა­
ზიების მორევში და ობიექტურად ვერ აღვიქვამთ 
რეალობას. ხშირად გვჩვევია ადამიანებით და 
საგნებით აღტაცება, რის შედეგადაც ვერ ვაანალი­
ზებთ, რამდენად შეესაბამება განცდილი გრძნო­
ბები სინამდვილეს. როგორც წესი, პირველი შთა­
ბეჭდილება უმეტესად მცდარია. ალბათ, ერთხელ 
ყველას გვქონია, როდესაც პირველ დანახვაზე, 
ჩვენ მიერ ათვალწუნებული ადამიანი, ჩვენი ახლო 
მეგობარი გამხდარა და პირიქით, უეცრად გულში 
ჩავარდნილი შეგვძულებია. სწორედ ასე დაემარ­
თათ ანა ურუშაძის ფილმის „ერთ კაცს ვუყვარდი“ 
პერსონაჟებს - თინასა და ვატოს. 

ანა ურუშაძის სადიპლომო ნამუშევარი მოკლე­
მეტრაჟანი ფილმია, რომელის 2012 წელს გადაი­
ღო. სცენარზე მარიამ პერტიასთან ერთად იმუშავა. 
ძალიან მსუბუქი, ხალისიანი ხასიათით, მთავარი 
პერსონაჟის ლაღი, ხშირად სასაცილო ქცევით და 
ბოლოს განვითარებული მოქმედებით, ანას ფილ­
მი კომედიური ჟანრობრივი ნაზავის შესანიშნავი, 
ოდნავ გროტესკული მაგალითია. თუმცა, ვთვლი, 
რომ ამბის მიღმა, საკმაოდ გულისამაჩუყებელი ის­
ტორია იმალება. სულ რაღაც თორმეტ წუთში ძა­
ლიან კარგად არის ნაჩვენები, ადამიანს რა მარტი­
ვად შეიძლება გაგიცრუვდეს იმედები. რეჟისორი ამ 

ყველაფერს მსუბუქად გვაწვდის მაყურებელს, სახ­
ლში, სადაც ორი გოგონა ერთად ცხოვრობს, ერთი 
ჩვეულებრივი დღის მონაკვეთში უბრალო ამბავი 
ვითარდება. თინა (თამარ ბზიავა) თავის მეგობარ 
ირას (ია სუხიტაშვილს) წინა ღამით თავს გადახ­
დენილ რომანტიკულ ამბავს უყვება. ის აღტაცებით 
საუბრობს ამ ყველაფერზე, თუმცა ყველანაირი აღ­
ფრთოვანება და ბედნიერება ქრება მაშინ, როდე­
საც მას სახლში სრულიად მოულოდნელად მისი 
საოცნებო ვატო (ერეკლე გეწაძე) გამოეცხადება...

მეორე დღეს ვატოს წინ სრულიად გარდასახუ­
ლი თინა დგას. „შენ რა, ორსულად ხარ?“ ეს არის 
ვატოს პირველი რეაქცია, როდესაც ის თინას და­
ინახავს.  ვატო მაშინვე რაღაცას იმიზეზებს, რაც 
შეიძლება სწრაფად ტოვებს იქაურობას და მიტა­
ნილი შოკოლადებიც თან მიაქვს. ირონიული  ფაქ­
ტია ისიც, რომ თინასთვის დამღუპველი სწორედ ის 
ლურჯი კაბა აღმოჩნდება, რომლის წყალობითაც 
მან ასე დაამახსოვრა ვატოს თავი, რადგან, რო­
გორც ერთ-ერთ კადრში ვხედავთ, ვატო სწორედ 
აივანზე გაფენილი ლურჯი კაბით აგნებს თინას 
საცხოვრებელს.

ფილმის დინამიკა პოზიტიურ განწყობას პირ­
ველივე წამებიდან უქმნის მაყურებელს. გოგონა, 
რომელიც შუა ოთახში დახეული მაისურით სახ­
ტუნაოზე ხტუნაობს და თან ენას არ აჩერებს, მარ­
ტივად იპყრობს მაყურებლის ყურადღებას. თინას 

გვ. 6

	

ფამილიარული, ექსტრავერტი პერსონაჟი მოური­
დებლად ჰყვება ყველაფერს ირასთან, აღფრთო­
ვანებას ვერ მალავს, თუ რა მშვენივრად გამოიყუ­
რებოდა წინა ღამეს. როგორ უხდებოდა ის ლურჯი 
კაბა და როგორ დაუწვრილა იმ წინა დღით ირას 
მიერ ნაგავში გადაგდებულმა ბანდაჟმა წელი, რო­
მელსაც ასე ნაზად და რომანტიკულად ეხებოდა 
ვატო ცეკვის დროს. ამ ყველაფრის პარალელუ­
რად, (იმის მიუხედავად, რომ კონკრეტულ მომენტ­
ში ძალიან სასაცილოდ გამოიყურება), ის მის მიერ 
აღწერილ ამბავს გაათამაშებს და სქელ წინდებზე 
ქუსლიანი ფეხსაცმლის ამოცმასაც არ მოერიდება. 
ამ ყველაფრით იქმნება კონტრასტი თმაგაბრუძგ­
ნულ, ტანსაცმელდახეული გოგონა, ლურჯი კაბითა 
და წინდებზე ამოცმული ქუსლიანი ფეხსაცმლით 
ნამდვილად „მომხიბვლელი“ სანახავია. თინას  
ბოხი, ცოტა არ იყოს მამაკაცური ხმა კი საბოლო­
ოდ აშორებს მას ქალურ სინაზეს და ყველანაირად 
სრულყოფს მის „არანორმალურ“ პერსონაჟს. თი­
ნას ენერგიული და მოუსვენარი ხასიათი კარგად 
იკვეთება ვარჯიშის და ჭამის მონაცვლეობით.

ცალკე აღნიშვნის ღირსია ის, თუ  როგორ 

„ესთეტიკურად“ მიირთმევს თინა ირას მიერ მომ­
ზადებულ ბლინებს და მისგან ნიღაბსაც აკეთებს. 
თითქოს, პატარა ბავშვია, რომელიც სახლში ყვე­
ლაფრის არევასა და გაფუჭებას ახერხებს, ირა კი 
დედაა, რომელიც მისი აღტაცების დამშვიდებას 

ცდილობს, თუმცა უშედეგოდ. გარემო, რომელშიც 
ეს მოუსვენარი პერსონაჟია გამოსახული, მასა­
ვით ქაოსურია. ძველი თბილისური სახლი, სავსე 
უამრავი წვრილ-წვრილი ნივთით, მცენარეებით 
და ლუდის ბოთლებით  არეულობის შეგრძნებას 
ქმნის. ძველი კედლები, მასზე გაკრული პოსტერე­
ბი და ხის შელახული იატაკი სახლს  ქაოსის ელ­
ფერს მატებს. 

ფილმის დასასრულს, იმედგაცრუების შემდგომ, 
თინას უეცრად ახსენდება, რომ მისი საყვარელი 
ბაბუის საფლავი, რომელიც  ერთ უცნაურ გორა­
ზე მდებარეობს, სწორედ „მთის წვერის“ სახელით 
არის ცნობილი. იმ მთის წვერის, რომელზეც ერთ 
დროს მკითხავისგან მოსმენილი წინასწარმეტყვე­
ლებით, ის ადამიანი იმყოფება, რომელსაც თინა 
ჭეშმარიტად უყვარს. გამოდის, რომ ერთადერთი 
კაცი, რომელსაც თინა მართლა გულწრფელად 
ჰყვარებია, ეს ბაბუამისი იყო. 

ფილმის ორიგინალური დასასრული, სრული­
ად ჩაბნელებული კადრი და მის მიღმა გოგონების 
მხიარული კისკისის ხმა, ბედნიერ და ხალისიან 

განწყობას გვინარჩუნებს მის მაყურებელს - თინას 
კიდევ ექნება იმედები, ბოლოს და ბოლოს ის ერთ 
ნამდვილ მამაკაცს მაინც უყვარდა ამ ქვეყანაზე. 

ელენე ცაგარეიშვილი

	 9 gv. 

ქართული კინო დასაწყისიდან 1925 წლამდე 

საქართველოში კინოს შემოსვლის, გავრცე­
ლების  თარიღად 1896 წელია მიჩნეული, პირვე­
ლად აჩვენეს ლუმიერების „სინემატოგრაფით“ 
მოძრავი ფოტოები. ამის თაობაზე მაშინდელი 
გაზეთი „ცნობის ფურცელი“ იუწყება. ხშირად 
ჩამოდიოდნენ და აჩვენებდნენ ფილმებს სხვა­
დასხვა დაწესებულება, რაც მაყურებლის დი­
დი ინტერესიდან გამომდინარეობდა. უკვე 1904 
წლისათვის თბილისში გაიხსნა რამდენიმე პა­
ტარა კინოთეატრი: „ილუზიონი“, „ურანი“ და 
სხვა. „ილუზიონის“ მფლობელი სოფიო ივა­
ნიცკაია 1905 წელს მუშტაიდის ბაღში ხსნის 150 
- კაციან ღია კინოთეატრს. იგი იძენდა ფილ­
მებს და დროის შემდეგ როდესაც ჩათვლიდა, 
რომ მათ უკვე მოჭამეს თავისი დრო თბილისის 
მისივე კინოთეატრებში, ყიდდა სხვა ქალაქებ­
ში.  კინოსაქმით ბევრი ადამიანი დაინტერეს­
და, რადგან მას დიდი შემოსავალი მოჰქონდა. 
1907 წლისათვის აშენდა სხვა კინოთეატრებიც 
თბილისში: „მუზა“, „აპოლო“, „ლირა“ და ა.შ. 

ქართული კინემატოგრაფიის პიონერად მი­
იჩნევა ვასილ ამაშუკელი, რომელიც მეოცე სა­
უკუნის დასაწყისში დაინტერესდა კინოწარმო­
ებით. მან მოსკოვში შეისწავლა კინომექანიკო­
სის პროფესია, შემდგომ იმუშავა ბაქოში ამავე 
პროფესიით. 1908 წელს  ამაშუკელი შეუდგა 
მცირე ზომის სიუჟეტების გადაღებას, რომ­
ლებიცაა: „ხალხის სეირნობა სანაპიროზე“,  
„მუშაობა ნავთის ჭაბურღილებთან“, „შეჯიბრი 
ცურვაში“ და ა.შ.  ასევე ვასილ ამაშუკელს 
ეკუთვნის პირველი ქართული სრულმეტრაჟი­

ანი დოკუმენტური ფილმი ქართველი 
მგოსნის „აკაკი წერეთლის მოგზაურო­
ბა რაჭა-ლეჩხუმში“ 21 ივლისიდან 2 აგ­
ვისტომდე 1912 წელს. (მსოფლიო კინო­
ხელოვნებაშიც პირველ სრულმეტრა­
ჟიან ფილმად ითვლება). სამწუხაროდ, 
ამ ფილმის ნაწილიღაა შემორჩენილი 
დღესდღეობით.

ქართული კინენატოგრაფიის  ერთ­
-ერთი პიონერი გახლავთ კინო ოპე­
რატორი ალექსანდრე დიღმელოვი 
(დიღმელაშვილი). იგი ფოტოგრაფის 
შვილი გახლდათ და მას ამ პროფესიი­
სადმი ბავშვობიდანვე ჰქონდა ინტერე­
სები. 1910 წლიდან დიღმელოვი იღებს 
ქრონიკებს: „თბილისის ბოტანიკუ­

რი ბაღი“, „ბორჯომის მინერალური წყლები“, 
„მცხეთობა“ და სხვა. 

1915 წლიდან დაიწყო პირველი ქართული 
მხატვრული ფილმის „ქრისტინე“ გადაღებები. 
ფილმის რეჟისორი გახლდათ ალექსანდრე 
წუწუნავა. ფილმი მოგვითხრობს ახალგაზრდა 
ლამაზი ქრისტინეს შესახებ, რომელსაც ბევრი 
თაყვანისმცემელი ჰყავს.  ქართულმა კინომ 
დემოკრატიული პათოსი ეროვნული ხელოვ­
ნებისა და ლიტერატურისგან მიიღო, იგი და­
საწყისიდანვე უბრალო ადამიანის ცხოვრე­
ბისა და ყოფის აღმწერი იყო. სწორედ ზემოთ 
აღნიშნული ფილმის სცენარიც ეგნატე ნინოშ­
ვილის მოთხრობა „ქრისტინეს“ მიხედვითაა 
გაკინოსცენარებული. აღსანიშნავი ფაქტია, 
რომ 1917 წლიდან დაიწყო და გამოჩნდა ქარ­
თულ კინემატოგრაფიაში კინოსათვის დამახა­
სიათებელი მხატვრული ხერხები, როგორები­
ცაა  დეტალი და დეტალური ჟესტი. 

1921 წლიდან კინო განათლების სახალხო 
კომისარიატის გამგებლობაში მოექცა. ეკო­
ნომიკური სივიწროვის თავიდან აცილების 
მიზნით, 1923 წელს სახელმწიფო კინომრეწვე­
ლობის სააქციო საზოგადოება შეიქმნა. აქცი­
ონერთა მიერ შეტანილი გადასახადებით შე­
საძლებელი გახდა ფილმების დამთავრება და 
ახალი კინოსურათების გადაღებების დაწყება. 

ოციანი წლების პირველ ნახევარში კინოპ­
როდუქციის მეტ წილს ლიტერატურულ ნა­
წარმოებთა ეკრანიზაციები წარმოადგენდა. 

გვ. 8

	

ფილმებს იღებდნენ ალექსანდრე ყაზბეგის, 
დანიელ ჭონქაძის, გიორგი წერეთლის, ეგნატე 
ნინოშვილის და სხვა პროზაული ქმნილებების 
მიხედვით. 

ამ პერიოდში კინოს განვითარებისათვის 
ბევრი საინტერესო და მნიშვნელოვანი მოვ­
ლენა მოხდა კინემატოგრაფიის განვითარე­
ბისათვის, რაშიც უამრავ ადამიანს მიუძღვის 
წვლილი. 

მიხეილ კალატოზიშვილი 
XX საუკუნის ყველაზე დი­

დი მოვლენა კინო - ნელ­
-ნელა მთელს მსოფლიოში 
და მილიონობით ადამიანის 
გულში იჭრებოდა. 20-იანი 
წლების საქართველოში ახა­
ლი ხელოვნება სულ უფრო 
იკიდებდა ფეხს. ამ პერიოდის 
კინორეჟისურის ერთ-ერთი 
თვალსაჩინო წარმომადგე­
ნელი მიხეილ კალატოზიშ­
ვილი გახლდათ, რომლისთ­
ვისაც კინო საკუთარი „მე“-ს 
ნაწილი იყო. 

კალატოზიშვილს სურდა 
კინოს საშუალებით ეჩვენე­
ბინა ნამდვილი ცხოვრება, 
არა შელამაზებული ხერხით, არამედ ისეთი, 
როგორიც არის სინამდვილეში. იგი ებრძო­
და ძველს და დრომოჭმულს და ცდილობდა 
ეპოვნა ახალი გზები. სწორედ ამ ბრძოლაში 
და ახლის ძებნაში იკვეთება მისი როგორც რე­
ჟისორის ხასიათი და ხელწერა. სწორედ ის და 
კიდევ სხვანი მისი მსგავსნი ქმნიდნენ ქართუ­
ლი კინოს სახეს. მისმა ფილმმა „მარილი სვა­
ნეთს“ ქართულ კინემატოგრაფიას მსოფლიო­
ში გაუთქვა სახელი. 

მიხეილ კალატოზიშვილი სანამ დამოუკი­
დებელ ნაბიჯს გადადგამდა, დიდხანს იწრ­
თობოდა სხვადასხვა რეჟისორთან, როგორც 
ოპერატორი, როგორც რეჟისორის ასისტენტი, 
ან როგორც მექანიკოსი. 

შემოქმედებითი გზის დასაწყისში კალა­
ტოზიშვილი, როგორც აქამდე აღვნიშნე, დიდ 
წრთობას გადიოდა. იგი ფილმის „ტარიელ 
მკლავაძის მკვლელობის საქმე“  ერთ-ერ­
თი მსახიობი იყო, ფილმ „ბოშათა სისხლის“ 
ოპერატორი და სცენარის ავტორი გახლდათ, 
ფილმის „გიული და ორთქმავალი N100“- ის 

ოპერატორად გვევლინება. ხოლო 1928 წელს 
იგი უკვე როგორც რეჟისორი და ოპერატორი 
იღებს ფილმს „მათი სამეფო“, რომელიც დი­
დი ოქტომბრის რევოლუციის ათი წლისთავს 
ეძღვნება. ამ ფილმის ნეგატივები შემორჩე­
ნილი არ არის, სწორედ ამიტომ გვიწევს, რომ 
კალატოზიშვილზე, როგორც რეჟისორზე მსჯე­
ლობა ფილმ „ჯიმ შვანთედან“ (იგივე „მარილი 
სვანეთს“) დავიწყოთ.

ფილმში „მარილი სვანეთს“ მხატვრული და 
დოკუმენტური სტილი ერთმანეთში ოსტატუ­
რადაა გადახლართული. რეჟისორმა პირნათ­
ლად შეძლო ეჩვენებინა სვანეთის ყოფა და ბუ­
ნება. მის ხელში აპარატი ხდება „სუბიექტური“, 
ძიგა ვერტოვის მსგავსად, კალატოზიშვილმა 
აპარატი „კინოთვალად“ აქცია. მას აინტერე­
სებს ყველა და ყველაფერი, ბავშვების დაბა­
დებიდან, მკვდრის მიწასთან მიბარების წესის 
დამთავრებით. ფილმში რეჟისორი აღწერს 
ყველაფერს სიმართლეს და იგი ფილმს მხო­
ლოდ იმისთვის როდი ქმნის, რომ მაყურებე­
ლი სვანეთის ეგზოტიკური ბუნებით დატკბეს, 
არამედ იგი ოსტატურად გვანახებს ადგილობ­
რივების მძიმე ყოფა-ცხოვრებას და  ჯაფას. 
სამწუხაროდ, იმდროინდელი მმართველობის 
გამო ფილმი აუცილებლად „ჰეფი ენდით“ უნ­
და დამთვრებულიყო, სწორედ ამიტომ კალა­
ტოზიშვილს ფილმში მოუხდა გათამაშებული 
სცენების შემოტანა. 

 ლუკა ფანქველაშვილი

ლუიჯი პირანდელო და მისი პიესა  

„ავტორის მაძიებელი ექვსი პერსონაჟი“

„ავტორის მაძიებელი ექვსი პერსონაჟი“ 
ლუიჯი პირანდელოს უმნიშვნელოვანესი პი­
ესაა, რომელიც მისი დრამატურგიული ნოვა­
ტორობის მაგალითებს ერთგვარად აერთია­
ნებს. ამ პიესაში განსაკუთრებულად იკვეთება 
„თეატრი თეატრში“ ანუ „მეტათეატრი“, ეგზის­
ტენციალისტური მიდგომები, პოსტმოდერნიზ­
მი, მეოთხე კედლის, ანუ დადგმასა და მაყურე­

ბელს შორის გავლებული ზღვრის დარღვევა, 
სიმბოლიზმი და ა.შ. 

„ავტორის მაძიებელი ექვსი პერსონაჟი“ 
1921 წელს გამოიცა და მიეკუთვნება ლუიჯი 
პირანდელოს დრამატურგიის ყველაზე მნიშ­
ვნელოვან, III პერიოდს. ამ პერიოდში შექმ­
ნილი პიესები გამოირჩევა ზემოთ აღნიშნუ­
ლი დრამატურგიული პრინციპით - „თეატრი 
თეატრში“. პირანდელო თავისი მოღვაწეობის 
ამ პერიოდში საკმაოდ სცილდება ვერიზმს და 
უკვე მკაფიოდ ჩნდება მისი ინდივიდუალური 
სტილი, რომელიც იდეოლოგიურად მოდერ­
ნისტულია. 

პიესის სათაური პირდაპირ აღწერს უშუა­
ლოდ შინაარსს, სადაც დასაწყისში ვეცნობით 
რეჟისორსა და მსახიობებს, რომლებიც გადი­
ან რეპეტიციას, პირანდელოსავე კომედიას 
- „როლების თამაში“. მოულოდნელად შემო­
იჭრება 6 ადამიანი - მამა, დედა, გერი, ვაჟიშ­
ვილი, ბიჭი და გოგონა, რომლებიც ეძებენ ავ­
ტორს, რეჟისორს, რომელიც მათ ტრაგიკულ 

ისტორიას პიესად - დადგმად აქცევს. პი­
რანდელო მთელი პიესის განმავლობაში 
გადმოსცემს ამ პერსონაჟების ისტორი­
ას მათივე პერსპექტივით და შემდგომ 
ქმნის ამ ისტორიის ინსცენირებას, რო­
მელიც პიესის უმთავრეს აზრს ნათლად 
გამოხატავს - არანაირ ხელოვნებას, თა­
მაშსა და სცენას არ შესწევს ძალა, რომ 
რეალობა გადმოსცეს და მას ხორცი შე­
ასხას. 

ლუიჯი პირანდელო, როგორც თავის 
ნაწარმოებების უმეტესობაში, ამ პიესა­
შიც წარმოადგენს ადამიანებს, როგორც 
საზოგადოებასთან და ამავდროულად 
თავიანთ თავებთან დაპირისპირებულ 
არსებებს, ისინი ცხოვრობენ სოციალურ 
სამყაროში, თუმცაღა არსებობა მხო­
ლოდ ნიღბების მიღმა შეუძლიათ. უსა­
ხელო ექვსი პერსონაჟი, რომლებსაც 
ლუიჯი პირანდელო „ავტორის მაძიებელ 
ექვს პერსონაჟში“ გვაჩვენებს, არიან 
არა ადამიანები, არამედ სიმბოლოები, 
განზოგადებულნი. სწორედ ისინი ქმნი­
ან პიესის მთლიან სიმბოლურ ფონს 
და ავტორის მიერ ჩაფიქრებულ იდეებს 
ხორცს ასახამენ. 

ამ პერსონაჟების განზოგადებული სა­
ხე უკეთ აჩვენებს მკითხველს იმას, რომ ადა­
მიანს არ აქვს ერთი კონკრეტული იდენტობა 
და მას მინიჭებული აქვს ეგზისტენციალური 
თავისუფლება იმისა, რომ აირჩიოს თავისი 
ნიღბები, რითაც საზოგადოების წინაშე წარდ­
გება. ეს ერთგვარი არჩევანი, ლუიჯი პირანდე­
ლოსთან სრულყოფილად არჩევანის ფორმით 
არ არის წარმოდგენილი, არამედ ავტორი მას 
როგორც საჭიროებას და ცხოვრების ერთა­
დერთ გზას ისე წარმოადგენს. 

ლუიჯი პირანდელო, პიესაში რეპეტიციის 
და განცალკევებული თეატრის ჩასმისას ცდი­
ლობს „ავტორის მაძიებელი ექვსი პერსონაჟი“ 

	 11 gv. 

გვ. 10

	

ბუნებრივ მოქმედებად გადმოსცეს, რაც რე­
ალობისა და ილუზიის გამიჯვნაა. ლუიჯი პი­
რანდელო პიესის დასაწყისში წერს: „ვინც ამ 
კომედიის დადგმას განიზრახავს, ყველა ხერხი 
და საშუალება უნდა გამოიყენოს, რომ ექვსი 
პერსონაჟი დასის მსახიობებს არ შეერიოს“… 
ამით ავტორი განაცალკევებს რეალობისა და 
ილუზიის ინსცენირებებს. 

კიდევ ერთი ასპექტი, სადაც განსაკუთრებით 
კარგად იკვეთება რეალობისა და ილუზიის ჭი­
დილი, არის ის, რომ პერსონაჟები - მამა და 
გერი თავიანთ ისტორიას სრულიად სხვადასხ­
ვა ინტერპრეტაციით ჰყვებიან, მართალია, ში­
ნაარსი მეტწილად ერთნაირია, იცვლება მხო­
ლოდ ურთიერთობების დინამიკა, მოქმედე­
ბების მოტივები, გრძნობები, ემოციები და ა.შ. 
მაგალითად, მამის თვალთახედვიდან მთლი­
ანი ისტორია არის მისი საკუთარი ტრაგედია, 
რომელშიც წვლილი თითოეულმა პერსონაჟმა 
შეიტანა, გერის პერსპექტივიდან კი ყოველი­
ვეში სწორედ მამაა დამნაშავე, როგორც მის, 
ისე მთელი ოჯახის უბედურებაში. 

ამ პერსონაჟებს, რომლებსაც სურთ - რეა­
ლური გამოცდილებები და ისტორიები სცენა­
ზე გათამაშდეს, პიესის დასასრულს ხვდებიან, 
რომ მათი მისწრაფება, ავტორის პოვნა, უშე­
დეგოა. არავის და არაფერს შეუძლია რეალუ­
რი ცხოვრების სცენაზე დაკაფსულება მოხ­
დენა, თუმცა ამ მოდერნისტული ეპიფანიის 
შემდგომაც კი, შეგვიძლია ვივარაუდოთ, რომ 
ცოცხალი პერსონაჟები მაინც უბრუნდებიან 
საწყის მდგომარეობას და სრულიად თავიდან 
იწყებენ ავტორის ძიებას მათი ტრაგედიისათ­
ვის. 

პირანდელო პიესით ცდილობს გამოკვე­
თოს განსხვავებები რეალობასა და ხელოვ­
ნებას შორის, რისი უპირველესი გამოხატუ­
ლებაც არის პერსონაჟებისა და მსახიობების 
დიფერენციაცია. რიჩარდ სოლიუზო სტატიაში 
„ნიღბის გამოყენება“ „დიად ღმერთ ბრაუნში“ 
და „ავტორის მაძიებელ ექვს პერსონაჟში“ , 
ასევე ხაზს უსვამს დაფარული პროტაგონისტის 
- ავტორის მნიშვნელობას, რომელიც ზემოთ 
აღნიშნული მოტივის რეალიზებას მნიშვნე­
ლოვნად უწყობს ხელს. ის წერს: „დაფარული 
პროტაგონისტი თავად ავტორია, რომელმაც 
უარყო თავისი პერსონაჟების ხელოვნების ნი­
მუშებად შექმნა, აიძულა ისინი ეპოვათ საკუ­
თარი ავტორები და ამის შესაბამისად ეპოვათ 
თავიანთი თავის რეალიზების საშუალება“.

ამ კონკრეტულს ვხედავთ თავად პერსო­
ნაჟების დამოკიდებულებისგანაც რეჟისორის 
მიმართ, სადაც ისინი ცდილობენ ერთგვარად 

სცენა და დრამა შექმნან, ზოგჯერ ირონიული 
და კომიკურიც კი. ამ მხრივ, საინტერესოა მა­
მის პერსონაჟი, რომელიც, ჩანს ყველაზე მე­
ტად აცნობიერებს მათ არარეალურ მდგომა­
რეობას და იმის შეუძლებლობას, რომ ისინი 
ხელოვნების ნიმუშებად იქცევიან. „მამა: …
ყველა თამაშობს მისთვის განკუთვნილ როლს, 
ანდა იმ როლს, რაც ცხოვრებაში სხვებმა დაა­
კისრეს… ასეთ დროს მთავარია ვნება, ხოლო 
თუ ერთხელ აგიზგიზდა, უკვე თეატრალურიც 
გვეჩვენება“… 

ასევე საინტერესოა პირანდელოს მიდგო­
მები და დიფერენციაცია პერსონაჟებსა და 
მსახიობებს შორის, რომელიც ისევ და ისევ 
ეხმიანება ილუზიისა და რეალობის დაპირის­
პირებას. პერსონაჟები ვერ ეგუებიან მათი ის­
ტორიების რომანტიზებული სახით გათამაშე­
ბას პრემიერი ქალი და პრემიერი კაცის მიერ. 
პერსონაჟების ამ მიდგომაში ასევე ჩანს პიე­
საში ჩაქსოვილი ირონიულობა. როგორც სა­
თაური გვეუბნება, ექვსი პერსონაჟი ეძებს ავ­
ტორს, რომელიც მათ ტრაგედიას დაწერს. ავ­
ტორობა მიუთითებს წერილობითი ნაშრომის 
შექმნაზე, რომელიც  ფიქციური იქნება. ამის 
მიუხედავად, პერსონაჟები აპროტესტებენ მა­
თი რეალური გამოცდილებიდან რაიმე მინიმა­
ლურის ამოკლებასაც, გარემოსა და ნივთების 
ადგილის შეცვლასაც კი. მათ სურთ, რომ რაც 
შეიძლება დეტალურად და ზედმიწევნით გად­
მოსცენ თავიანთი ტრაგედია, თუმცა სცენასა 
და რეჟისორს არ შესწევს ძალა, რომ მათი ის­
ტორია სათანადოდ მიიტანოს ადამიანებამდე. 
აქ კარგად ჩანს, რომ გამოცდილება ხელოვ­
ნებაში სრულად ვერ გამოიხატება. „მამა: ბა­
ტონო რეჟისორო, სიგიჟე სწორედ ისაა, როცა 
ვცდილობთ სინამდვილის ილუზია შევქმნათ. 
ნება მიბოძეთ შეგახსენოთ, რომ ეს სიგიჟეა 
სწორედ თქვენი პროფესიის ჭეშმარიტი აზრი“. 

მამის პერსონაჟი მთელი პიესის განმავლო­
ბაში საკმაოდ სკეპტიკურად არის განწყობილი 
მათი ისტორიის სცენაზე გათამაშების და ზო­
გადად სასცენო ხელოვნების მიმართ. ზემოთ 
მოყვანილი ციტატა კი ამის დასტურია. აქვე 
თავს იჩენს პირანდელოს იუმორი, რომლითაც 
ის ცდილობს ილუზიების, მოჩვენებითი წარ­
მოდგენების მხილებას, ნიღბის ჩამოხსნას. 

აქედან გამომდინარე, „ავტორის მაძიებელ 
ექვს პერსონაჟში“ ვხვდებით კიდევ ერთ, პი­
რანდელოსათვის  დამახასიათებელ, მოტივს 
-  ნიღბის მოტივს. მნიშვნელოვანია აღინიშ­
ნოს, რომ პირანდელოსეული ადამიანისა და 

	 12 gv. 

რეალობის აღქმა პესიმისტურია, რადგანაც ის 
აღნიშნავს, რომ ადამიანის რეალური სახის 
დანახვა ცხოვრების განმავლობაში შეუძლე­
ბელია, შესაძლებელია მხოლოდ რიგი ნიღბე­
ბის დანახვა, რაც მთლიან არსებობას ილუზი­
ურ სახეს აძლევს. 

მოცემულ პიესაში ნიღბების, როგორც აბსტ­
რაქტულ გამოყენებას, ისე პირდაპირი მნიშვ­
ნელობით გამოყენებას ვხვდებით. მართალია, 
პიესის განმავლობაში პერსონაჟები რეკომენ­
დებულ ნიღბებს არ ირგებენ, თუმცა ავტორი 
რეკომენდაციებში დამატებულ ნიღბებზე პასა­
ჟით, ცდილობს კიდევ უფრო თვალსაჩინო გა­
ხადოს პერსონაჟთა სახე - სიმბოლოები. 

„[...] სწორედ ამ ნიღბების საშუალებით უნ­
და გამოიკვეთოს კომედიის არსი; ოღონდ 
პერსონაჟები არამც და არამც არ უნდა წარ­
მოგვიდგნენ მოჩვენებებივით, პირიქით, ისე­
თი შთაბეჭდილება უნდა შეიქმნას, რომ ისი­
ნი არიან რეალური ქმნილებები, ფანტაზიის 
ნამდვილი ნაყოფი და გაცილებით მყარი და 
ცოცხალი, ანუ მსახიობთა ცვალებადი ბუნები­
საგან სრულიად განსხვავებულნი, ხელოვნე­
ბის ჭეშმარიტი ქმნილებები“. „ყველა მათგანი 
უნდა გამოხატავდეს უცვლელ, მხოლოდ მისთ­
ვის ნიშანდობლივ გრძნობას. მამა - სინდისის 
ქენჯნას, გერი -  შურისძიებას, ვაჟიშვილი - სი­
ძულვილს, დედა - ტანჯვას“… 

სწორედ ამ ციტატებშივე გამოხატავს პირან­
დელო მთლიანი პიესის სიმბოლურ დატვირ­
თვას და ნიღბებს პერსონაჟების ემოციური 
იდენტობის გამოსახატავად იყენებს. ლუიჯი 

გვ. 11

	

პირანდელოს პერსონაჟები, არა მხოლოდ ამ 
პიესაში, არამედ ზოგადად მის შემოქმედე­
ბაში ხასიათდებიან პიროვნების დუალობით, 
გაორებით. პიესაში ეს კონკრეტული მახასია­
თებელი განსაკუთრებულად ჩანს მამის პერ­
სონაჟში, რომელიც ამბობს: „ჩვენში უამრავი 
სახეა, იმდენი, რამდენიც გვჭირდება, რომ ერ­
თთან ერთი ვიყოთ, მეორესთან - მეორე და 
კიდევ სხვასთან სხვა და ასე დაუსრულებლად. 
ამ დროს კი თავს ვაჯერებთ, თითქოს ერთი 
მთლიანი ვართ ყველასთან და ყოველთვის. ეს 
კი მხოლოდ ილუზიაა“. პირანდელო ცდილობს 
ადამიანის დუალობას და მრავალსახოვნებას 
გაუსვას ხაზი, რომელიც განპირობებულია სა­
ზოგადოებისა და სამყაროს მიერ. 

დასკვნის სახით შესაძლებელია ითქვას, 
რომ ლუიჯი პირანდელოს პიესა „ავტორის მა­
ძიებელი ექვსი პერსონაჟი“ აერთიანებს პი­
რანდელოს შემოქმედების მახასიათებლებს 
და ერთ სივრცეში უყრის მათ თავს. ავტორის 
ნოვატორობა ნათლად ჩანს მოცემულ პიესაში, 
ის ავლენს მოსაზრებებს ეგზისტენციალიზმზე, 
ადამიანის მრავალსახოვნებაზე, ადამიანისა 
და საზოგადოების დაპირისპირებასა და ადა­
მიანის საკუთარ თავთან ბრძოლაზე. ამ ყო­
ველივეს გათვალისწინებით პიესა „ავტორის 
მაძიებელი ექვსი პერსონაჟი“ მსოფლიო მო­
დერნისტული დრამატურგიის, და არა მხო­
ლოდ,  უმნიშვნელოვანეს ნაწარმოებად შე­
საძლებელია მოიაზრება.

მარიამ კაკალაშვილი


